
Upravni odbor Fonda zdravstvenog osiguranja Brčko distrikta BiH, na osnovu člana 2 stav (2) Odluke o 

utvrđivanju prava na lijekove sa Dodatne liste lijekova, broj: 015-180/7-UO-28/17 od 27.03.2017. godine 

i broj: 015-180/7-UO-28/17-1 od 03.01.2020. godine, člana 13 stav (1) tačke a) i b) Statuta Fonda 

zdravstvenog osiguranja Brčko distrikta BiH („Službeni glasnik Brčko distrikta BiH“,   broj: 17/07, 1/08, 

3/15, 7/15, 41/16, 42/17, 50/18 i 23/20), člana 20, 21 i 22 Zakona o zdravstvenom osiguranju Brčko 

distrikta BiH – prečišćeni tekst („Službeni glasnik Brčko distrikta BiH“, broj: 19/20 i broj: 14/24), člana 

27 i 29 Odluke o utvrđivanju osnovnog paketa zdravstvenih usluga iz obaveznog zdravstvenog osiguranja 

(„Službeni glasnik Brčko distrikta BiH“, broj: 33/12),  na 1. redovnoj sjednici,  održanoj dana 18.11.2024. 

godine, donosi: 

 
 

O D L U K U 
O UTVRĐIVANjU KRITERIJUMA ZA ODOBRAVANjE LIJEKOVA SA DODATNE LISTE 

LIJEKOVA 

 

Član 1 

(1) Ovom odlukom utvrđuju se kriterijumi (oboljenja i dijagnoze) na osnovu kojih osigurana lica Fonda 

zdravstvenog osiguranja Brčko distrikta BiH (u daljem tekstu: Fond) ostvaruju pravo na snadbijevanje 

lijekovima sa Dodatne liste lijekova na teret sredstava Fonda.  

(2) Lijekovi koji se nalaze na listi lijekova iz stava (1) ovog člana propisuju se osiguranim licima Fonda 

u cjelokupnom iznosu za sljedeće dijagnoze:  

a) Dg: A04.7: Infektivni enterokolitis izazvan bakterijom Klostridija (Enterocolis per Clostridium 

dificile) – pacijenti kojima se terapija preporučuje za liječenje infekcija koje mogu biti opasne po 

život, a koje ne mogu biti liječene drugim, manje toksičnim antibioticima. Terapija se propisuje 

samo pod uslovom da se ista ne može obezbijediti od strane zdravstvene ustanove, što se 

dokumentuje nalazom gastroenterologa pedijatra ili gastroenterologa interniste ili infektologa,  

b) Dg: B15-B19: Virusni hepatitis „B“ i „C“ (akutna i hronična zapaljenja jetre) – pacijenti kod kojih 

terapija pokazuje poboljšanje zdravstvenog stanja, što se dokumentuje nalazom infektologa ili 

epidemiologa ili gastroenterologa hepatologa ili gastroenterološkog konzilijuma,  

c) Dg: B20-B34: Sindrom stečenog deficita imunog sistema (izazvan „HIV“ virusom) – pacijenti kod 

kojih terapija pokazuje poboljšanje zdravstvenog stanja, sprečavanje širenja epidemije 

omogućavanjem adekvatnog liječenja, što se dokumentuje nalazom infektologa ili epidemiologa, 

a odnosi se na lijekove iz grupe antivirotika,  

d) Dg: C00-C97: Zloćudni tumori (različitih primarnih i sekundarnih lokacija) – pacijenti kod kojih 

se terapija preporučuje kao nastavak hemoterapije, a odnosi se na grupu lijekova-citostatika ili na 

grupu opijatnih analgetika, koji se primjenjuju u kupiranju bolova u terminalnim stadijumima 

bolesti, što se dokumentuje nalazom i prijedlogom jednog od onkoloških konzilijuma 

Nutrini preparati se mogu propisati kod onkoloških pacijenata koji imaju ugrađen „PEG“ kao 

jedini mogući način ishrane, što se dokumentuje nalazom hematologa, onkologa ili nalazom 

onkološkog konzilijuma,  

e) Dg: D00-D48: Karcinomi „in situ“, dobroćudne novotvorine, tumori nesigurne i nepoznate 

etiologije – pacijenti kojima je terapija preporučena, što se dokumentuje nalazom hematologa, 

onkologa ili nalazom onkološkog konzilijuma,  

f) Dg: D65-D77: Poremećaji koagulacije, purpura i ostala hemoragijska stanja (primarna i stečena 

trombofilija) – pacijenti kojima je terapija preporučena kao prevencija komplikacija u trudnoći i 

30 dana nakon porođaja, što se dokumentuje nalazom hematologa i ginekologa, te svi pacijenti  

kod postoperativnih stanja, kao i pacijenti oboljeli od malignih bolesti gdje je neophodno nastaviti 

terapije antikoagulantima u tretmanu i prevenciji tromboze, što se dokumentuje nalazom doktora 

specijaliste određene grane medicine, 

g) Dg: E10-E11; E15-E16: Diabetes mellitus tip II i drugi poremećaji regulacije glukoze i unutrašnje 

sekrecije pankreasa – pacijenti sa „body mass“ indeksom (BMI) preko 30 i HbA1c preko7% sa 

neregulisanom glikemijom nakon primjene dva oralna antihiperglikemijska agensa ili jednog 

oralnog antihiperglikemijskog agensa i bazalnog insulina; Nakon šestomjesečnog liječenja 

potrebno je procijeniti efekat liječenja a nastavak liječenja moguć je isključivo ukoliko postoji 

pozitivan odgovor na liječenje ( smanjenje HbA1c za najmanje 0,5% i gubitak na tjelesnoj masi 

do 5%) što se dokumentuje nalazom endokrinologa ili interniste, nalazom doktora porodične 

medicine; Pacijenti sa primarnom hiperinsulinskom hipoglikemijom, što se dokumentuje nalazom 

endokrinologa ili pedijatra ili interniste, 

h) Dg: E20-E27: Bolesti paratiroidne, pituitarne, hipofize i nadbubrežne žlijezde – pacijenti kojima 

je preporučena terapija jedini mogući način liječenja, što se dokumentuje nalazom nadležnog 

doktora specijaliste endokrinologa (pedijatra ili interniste), a u slučaju operativnog zahvata i 

otpusnom listom,  

i) Dg: E28-E35: Bolesti polnih žlijezda (pubertas praecoh i dr.) i druge bolesti žlijezda – pacijenti sa 

poremećajem polnih hormona, što se dokumentuje nalazom pedijatra endokrinologa ili 

endokrinologa, kojim se potvrđuje potreba za određenom terapijom,  

j) Dg: E70-E90: Poremećaji metabolizma (mineralnih materija, fenilketonurija, cistična fibroza i dr.) 

– pacijenti kod kojih su dijagnostifikovane smetnje u rastu i razvoju (tumor hipofize hormonski 

zavisan, hromozomske aberacije i urođene malformacije, razni poremećaji koji dovode do 

nepravilnog rada žlijezda sa unutrašnjim lučenjem, recesivno nasljedna metabolopatija – 

fenilketonurija kao i cistična fibroza), što se dokumentuje nalazom doktora specijaliste određene 

grane medicine,  

k) Dg: F20-F29: Šizofrenija – pacijenti kod kojih terapija pokazuje poboljšanje zdravstvenog stanja 

i funkcionalno poboljšanje, što se dokumentuje nalazom psihijatra,  

l) Dg: F90-F98: Razvojna disfazija sa hiperkinetičkim ponašanjem i poremećaj ekspresivnog govora 

(Dysphasia evolutionis expressiva) – pacijenti uzrasta do 18 godina koji u razvojnom periodu 

imaju poremećaj govora i ponašanja, što se dokumentuje nalazima neuropedijatra ili psihologa ili 

psihijatra,  

m) Dg: G10-G41; G70-G73: Amiotrofička lateralna skleroza (ALS) – bolest motoričkog neurona, 

bolesti nervnog sistema i mioneuralne veze mišića (parkinsonizam, multipla skleroza, epilepsija, 

miastenia gravis i dr.) – pacijenti kod kojih se javlja refraktarnost na druge antiepileptike ili su 

oboljeli od drugih neuroloških oboljenja, što se dokumentuje nalazom neuropedijatra, neurologa 

ili neurološkog konzilijuma,  

n) Dg: I20-I28; I30-I51; I65-I75: Ishemijska bolest srca; druge bolesti srca; arterijska plućna 

hipertenzija; kardiomiopatija i srčana insuficijencija – pacijenti kojima je terapija preporučena kod 

primarne plućne arterijske hipertenzije/plućne arterijske hipertenzije izazvane 

sklerodermijom/plućne arterijske hipertenzije izazvane kongenitalnim (urođenim) srčanim 

manama sa šantovima (abnormalni prolazi), što se dokumentuje nalazom referentnog kliničkog 

centra o dokazanoj plućnoj arterijskoj hipertenziji – pacijenti kojima je terapija preporučena za 

bolest kardiomiopatije i srčane insuficijencije kod ejekcione frakcije EF =<45%, što se 

dokumentuje nalazom kardiologa ili pedijatra kardiologa i ultrazvukom srca,  

 



 

 

o) Dg: K50-K52; K58; K70-K77 i K90-K91: Neinfektivni enteritisi i kolitisi i ostale bolesti crijeva 

(Kronova bolest, ulcerozni kolitisi, ciroza žučnih puteva, neoznačena ciroza jetre i celijakija); 

sindrom iritabilnog crijeva, druge bolesti sistema za varenje – pacijenti kojima je preporučena 

terapija, što se dokumentuje nalazom specijaliste određene grane medicine, a u svrhu smanjenja 

mogućih komplikacija ili poboljšanja zdravstvenog stanja kod navedenih oboljenja primjenom 

propisane terapije,  

p) Dg: L20-L30; L40-L45; L50-L54; L73.2-L73.9: Hronične autoinflamatorne promjene na koži 

(pazuh, prepone, analna regija, dojke), „Hidradenitis suppurativa“, teški oblici atopijskog 

dermatitisa bez odgovora na lokalnu i sistemsku terapiju, teški psoriaziformni hronični dermatitis 

sa diseminovanim eritematoznim papularnim i  papulovezikularnim promjenama – pacijenti 

kojima je preporučena terapija, što se dokumentuje nalazom referentnog kliničkog centra sa 

preporukom za korišćenje biološke terapije ili jedan od JAK inhibitora kao jedinog načina liječenja 

ovog oboljenja, što se dokumentuje nalazom dermatologa ili dermatološkog konzilijuma,  

q) Dg: M05-M14: Upalne poliartropatije – pacijenti kojima je preporučena terapija, što se 

dokumentuje nalazom pedijatra reumatologa ili imunologa, nalaza interniste reumatologa ili 

reumatološkog konzilijuma, kod dokazanih poliartropatija u svrhu poboljšanja zdravstvenog stanja 

i prevencije mogućih komplikacija,  

r) Dg: M30-M36: Sistemski poremećaji vezivnog tkiva (obilna muskularna kalcinoza, fistuliranje 

kalcifikata kroz kožu) – pacijenti kod kojih je došlo do poremećaja u metabolizmu minerala sa 

manifestacijom na vezivnom i mišićnom tkivu, što se dokumentuje nalazom pedijatra 

reumatologa, nalazom reumatologa ili reumatološkog konzilijuma,  

s) Dg: N00-N08: Sindrom oboljenja bubrega (Syndroma nephroticum) i bolesti glomerula bubrega 

– pacijenti kojima je preporučena terapija, što se dokumentuje nalazom nefrologa (interniste ili 

pedijatra),  

t) Dg: N10-N19: Tubulo intersticijalne bolesti bubrega, akutna i hronična bubrežna insuficijencija 

(za dijalizirane pacijente) – pacijenti sa oboljenjem bubrega kao i pacijenti koji se nalaze na 

dijaliznom tretmanu, što se dokumentuje nalazom interniste ili nefrologa ili urologa,  

u) Dg: Q00-Q07; Q80.0-Q89: Microcefalia (CASK mutacija koja je dovela do MICPCH), urođena 

ihtioza (Ichtyosis congenita), neurofibromatoza (Neurofibromatosis benigna) – pacijenti kod kojih 

je došlo do hromozomskih aberacija na „X“ („iks“)  hromozomu, što je uzrokovalo poremećaj 

procesa keratinizacije, tj. deskvamacije retencionog tipa, što se dokumentuje nalazom pedijatra ili 

dermatologa. Kod pacijenata oboljelih od neurofibromatoze (otežano gutanje usljed kompresivnog 

sindroma neurofibroma) sa ugrađenim PEG-om, što se dokumentuje nalazom nadležnog 

specijaliste neurologa ili neurohirurga, 

v) Dg: Q90-Q99.9: Hromozomske nenormalnosti (Sy. Turner, Sy. Down) – pacijenti kod kojih je 

došlo do hromozomskih aberacija što je uzrokovalo poremećaj u psihofizičkom razvoju, što se 

dokumentuje nalazom neuropedijatra ili psihijatra, 

w) Dg: R32: Enurezis kod pacijenata starosti do 15 godina, gdje je noćno mokrenje bez dokazanog 

uzroka prisutno, što predstavlja zdravstveni problem kod djece u rastu i razvoju, što se 

dokumentuje nalazom pedijatra i psihologa,  

x) Dg: T82-T86; Z90-Z99: Komplikacije srčanih implantata i transplantata, komplikacije 

urogenitalnih implantata i transplantata i komplikacije ostalih transplantata (sprečavanje 

odbacivanja organa nakon transplantacije) – pacijenti kojima je transplantiran jedan od organa i 

kod kojih može doći do komplikacije odbacivanja transplantata, a odnosi se na lijekove iz grupe 

imunosupresivnih sredstava i antigljivičnih lijekova širokog spektra, što se dokumentuje otpusnom 

listom, kao i nalazom nadležnog doktora specijaliste.  

 

(3) Pravo na snadbijevanje lijekovima iz stava (2) ovog člana se ostvaruje po okončanju postupka javnih 

nabavki lijekova i zaključenju ugovora o nabavci sa izabranim dobavljačem, po cijenama iz ugovora.  

(4) Kriterijumi (oboljenja i dijagnoze) za ostvarivanje prava na snadbijevanje citostaticima za liječenje 

malignih oboljenja sadržani su u Odluci o utvrđivanju osnovne bolničke liste lijekova za liječenje 

malignih oboljenja u JZU “Zdravstveni centar Brčko” Brčko disitrikt BIH, Odluci o utvrđivanju posebnog 



 

 

programa JZU “Zdravstveni centar Brčko” Brčko disitrikt BIH i Odluci o utvrđivanju posebnog programa 

Fonda zdravstvenog osiguranja Brčko distrikta BiH za liječenje malignih oboljenja. 

     

Član 2 

(1) Ova odluka stupa na snagu danom donošenja i objaviće se na službenoj internet stranici Fonda.  

(2) Stupanjem na snagu ove odluke, stavlja se van snage Odluka o utvrđivanju kriterijuma za odobravanje 

lijekova sa dodatne liste lijekova, broj: 015-180/7-UO-103/19 od 26.08.2019. godine, broj: 015-180/7-

UO-103/19-1 od 05.08.2020. godine, broj: 015-180/7-UO-103/19-2 od 14.10.2021. godine, broj: 015-

180/7-UO-103/19-3 od 09.08.2022. godine i broj: 015-180/7-UO-103/19-4 od 17.04.2024. godine.  

 

 

Dostaviti:   

 1 . Direktoru   

 2 . Zamjenicima direktora (2x)   

 3 . Šefovima Službi (3x) 

 4 . Stručnom savjetniku direktora 

 5 . Internom kontroloru 

 6 . Internet stranica Fonda 

 7 . Evidenciji 

 8 . Arhivi 

  

 

PREDSJEDNIK UPRAVNOG ODBORA 

 
   Ilija Anić, dipl. ekonomista, s.r. 

   

 


